
"Жігіттер, ойын арзан, күлкі қымбат..."
Қазақтың данасы, дарасы... Әрине, ол Абай Құнанбаев. Қазақтың Абайы. Неткен түғыры биік, әр қазақтың санасында емес, жүрегінде мәңгілік сақталатын ұлы есім! Қазақ поэзиясының алтын тамыры! Иә, ол Абай Құнанбайұлы!
Абай - белгісіз бір тылсым күштің иесі. Оның тылсым күші - поэзиясында. Абайдың өлеңі - оның ішкі жан дүниесі, өмір тынысы. Ғүламаның ішкі қазынасындағы “Жігіттер, ойын арзан, күлкі қымбат" деп аталатын бір өлеңі қолыма қалам талып, ой тебіренісімді жеткізуге себепші болды.
Байқап тұрсақ, бұл өлең кімге де болсын ой салып, адал іске, табанды еңбекке шақырады. Осы арқылы данышпан өзінен кейінгі қазақтың ер-азаматына, өз “інілеріне” ағалық өсиетін жеткізіп тұрғандай. Бірақ сол сөзді ұғар жастар болса ғой.
“Керек іс бозбалаға - талаптылық,
Әртүрлі өнер, мінез, жақсы қылық”, - деген өлең жолдары нағыз ержігіт атанатын қазіргі жасөспірімдерге керек өсиет тәрізді. Алайда ащы шындығы сол, бүгінгі заманның бозбала жастары афоризмге айналған бұл тәмсілге көңіл аударып, ұғынар ма екен?! Өкінішке қарай, жастардың қазіргі әлегі мен ермегі - смартфон, арзан ойын, компьютер, планшеттер. Ешқандай қозғалыссыз, ешқандай бейнетсіз қаншама проблемаларды алыс-жақынға жүгіртпей шешіп беретін кішкентай ғана техңологиялар. Адамзаттан да ақылды дүниелер түбі өзімізге қауіп төндірерін кім білген? Даяр нарселерге дәнігіп алған кей жас- тардың не өнерге, не білімге құлшынысын байқау мүмкін еместей болып барады! Әсіресе мені қала балаларының жайы алаңдатады. Таң сәріден тастай қараңғыға дейін диван үстінде жатып алып, смартфон, айфонның ішіне үңіледі.
Осының ықпалы ма, қатарластарымның көбінің ашуланшақ, ұрыс-керіске бейім болып бара жатқанын жиі байқаймын. Олар сыртқы әлемді, өмірде болып жатқан құбылыстарды виртуалды әлемдегі дүниелермен салыстырып, тіпті аражігітін ажырата алмай жүргендей. Жақыным ғой деп жаның ашитындарға "мұның не?" десең, көңіліңді қалдырар сөздер естисің. “Жаманға айтқан жақсы сөз - суға жазған сертпен тең емес пе?" - деп ұлы Абайдың өзі сөз қылмаппа еді...
Ғүламаның бір өлеңінде:

“Күншілдіксіз тату бол шын көңілмен,

Қиянатшыл болмақты естен кеткіз! - деген жолдар бар. Қалай дөп жазылған. Бүгінгі заманға қаратыла айтылғандай.

Жалпы біз жоғарыда сөз еткен қылықтар та, күншілдік те адамзат бойында бар теріс мінездер. Өзгені айтпағанда, туған бауырлар арасындағы қарым- қатынастың өзі көңіліңді түсіреді. Бір-бірімен көріскенде мысқылмен кекетіп, қызғанып, қуанышын көре алмай жүргендері қаншама?!

“Сүйікті ер білген сырын сыртқа жаймас,

Артыңнан бір ауыз сөз айтып күлмес”. Бұл - XXI ғасырдың ерлеріне өмірлік ұстаным қылып айтатын сөздер. Кез келген қоғамдық орындарда, түрлі жиындарда ер адамдардың әңгімесі таусылмайды. Бәріне таныс жағдай. Әңгіме тақырыбы - ел-жер, қоғамдық іс, үй-жайы емес, алып-қашпа өсектер. Пәленше солай істеді, пәленше ақша алыпты, олар айырылысып кетіпті... Естіген адамға тұрпайы, сүйкімсіз. Ер-азамат үшін ұят деп ойлаймын өз басым. Отанын, елін қорғайтын бүгінгі жігіттерді заман ағысы қай арнаға бұрып бара жатыр екен?! Кезіндегі ел үшін, жер үшін қан төккен ұлы батырларымыздың көлеңкесі де көрінбей қалатын секілді.

Әрине, көпке топырақ шашу әдепке жатпас. Бүгінде елінің ертеңі үшін тынымсыз еңбек етіп, білім алып жүрген қатарластарымды көріп, қуанып қаламын. Олардың ісі - өз айналасына үлгі. Сондай жастардың қатары қалың болса деген тілегім бар.

Мен күн сайын оқитын ұлы Абайдың поэзиясы, шығармашылығы қазіргі ащы қоғамның айнасы екендігіне көзім жетті. Әрине, XXI ғасырда бәрі бүлініп жатыр демеймін. Дәл бүгінгі сәт, келер күн - Алаш ұрпақтарының заманы. Оның ішінде қазақ халқы әйел адамнан бір саты жоғары қоятын туған жерінің қорғаншысы, өле-өлгенше адал ұлы болатын ер-азамат басты рөлде. Смартфонды қолданба деп жастарға ешкім шектеу қоя алмайды. Тек әр нәрсенің шегі болатынын ұмытпаған жөн. Бәрін тең дәрежеде ұстау - нағыз азаматтың бүгінге керек қасиеті деп ойлаймын. Мысалы, кітап оқып, ғылымға талпынып, технологиялардың түр-түрін біліп, қолдана алса, ең біріншіден, өз басына жақсылық істегені болмай ма?! Ән айтып, домбыра тартып не болмаса тағы да басқа өнерді қолға алса, өзге ұлт өкілдері “шіркін, қазақтың арыстандай ұлдары қандай өнерлі, талапты десеңші!” деген кезде кеуденде мақтаныш сезімі оянып, бір марқайып қалмай ма? Мүмкін, менің айтып отырғаным сіздер үшін жай сөз, бұрыс тоқталым болар. Қазақстанның айбынды жігіттері Абайдан қалған кітапты оқып, ойынның арзандығына көз жеткізіп, кешегі арыстарымыз секілді елінің, жұртының жанашыры, білімдісі, қамқоры болса екен.

